
 

 

ᐱᕙᓪᓕᐊᔪᑦ ᓴᖅᑭᑕᐅᔪᑦ 
 

 

ᓴᖅᑭᑕᐅᑲᐅᑎᒋᔭᕆᐊᓕᒃ 

ᓄᓇᕗᑦ ᒐᕙᒪᒃᑯᑦ ᐊᒻᒪ ᐋᑐᕚᒥ ᐋᓐᓂᐊᕕᒃ ᓴᖅᑭᑦᑎᕗᑦ 

ᖃᕆᑕᐅᔭᒃᑯᑦ ᐱᕐᔪᐊᓂᒃ ᑲᒪᒋᔭᐅᔾᔪᑎᓄᑦ ᐱᓕᕆᐊᓂᒃ 

ᐱᐅᓯᒋᐊᕈᑎᒃᓴᓂᒃ ᓘᒃᑖᓄᑦ ᐃᑲᔪᖅᓱᖅᑕᐅᔾᔪᑎᓄᑦ 

ᐃᖃᓗᐃᑦ, ᓄᓇᕗᑦ (ᒪᐃ 22, 2025) – ᓄᓇᕗᑦ ᒐᕙᒪᒃᑯᑦ ᐱᓕᕆᖃᑎᖃᖅᓯᒪᕗᑦ ᐋᑐᕚᒥ 

ᐋᓐᓂᐊᕐᕕᐊᓗᖕᒥ (TOH) ᓴᖅᑭᑦᑎᓇᓱᒃᖢᑎᒃ ᖃᕆᑕᐅᔭᒃᑯᑦ ᐱᕐᔪᐊᓂᒃ ᑲᒪᒋᔭᐅᔾᔪᑎᓄᑦ 

ᐱᓕᕆᐊᓂᒃ, ᑐᕌᒐᖃᖅᖢᑎᒃ ᐱᐅᓯᒋᐊᖅᑎᑦᑎᓇᓱᒃᖢᑎᒃ ᐱᓪᓚᕆᒃᑐᓂᒃ ᑲᒪᒋᔭᐅᒋᐊᓕᖕᓂᒃ 

ᓘᒃᑖᓄᑦ ᑭᓱᓕᕆᓪᓗᐊᑕᖅᐸᒃᑐᓄᑦ ᐊᒻᒪ ᐃᓗᐊᖅᓴᐃᔨᓄᑦ ᕿᑭᖅᑖᓗᖕᒥ. 

ᑖᓐᓇ ᐃᓱᒪᒃᓴᖅᓯᐅᑦᑎᐊᖅᓯᒪᔪᒃᑯᑦ ᐱᔨᑦᑎᕋᕐᓂᖅ ᐊᔪᙱᑎᑦᑎᕗᖅ ᓘᒃᑖᓂᒃ 

ᐅᐸᒃᑕᐅᖅᑳᖅᐸᒃᑐᓂᒃ ᕿᑭᖅᑕᓂ ᐋᓐᓂᐊᕕᖕᒥ (QGH) ᐊᒻᒪ ᑕᒪᐃᓐᓂᒃ 12-ᓂᒃ ᕿᑭᖅᑖᓗᖕᒥ 

ᓄᓇᓕᖕᓂ ᐊᑦᑕᑕᖃᑎᖃᕈᓐᓇᖅᖢᑎᒃ ᐱᕐᔪᐊᓂᒃ ᑲᒪᔨᓂᒃ ᐋᓐᓂᐊᕐᕕᖕᒥ ᐃᑲᔪᕐᓗᑎᒡᓗ ᐱᕐᔪᐊᓂᒃ 

ᐃᓅᓯᕆᔭᐅᔪᑦ ᐊᑦᑕᕐᓇᖅᑐᒦᑦᑐᓐᓇᖅᑎᓪᓗᒋᑦ. 

ᐱᔨᑦᑎᕋᓯᒋᐊᓚᐅᖅᑐᑦ ᐊᐃᕆᓕ 1, 2025−ᒥᑦ. 

"ᐱᕚᓪᓕᖅᑎᑦᑎᕙᓪᓕᐊᕗᒍᑦ ᐊᑐᕈᓐᓇᕐᓂᕐᒥᒃ ᐱᑐᐃᓐᓇᐅᙱᑦᑐᓂᒃ ᐃᓗᐊᖅᓴᐃᓂᕐᒧᑦ 

ᐊᔪᙱᓐᓂᖃᓪᓚᕆᒃᐸᒃᑐᓂᒃ ᕿᑭᖅᑖᓗᖕᒥᐅᓄᑦ ᒪᒃᑯᒃᑐᓄᑦ ᐃᓐᓇᕐᓄᓪᓗ," ᑕᐃᒪᓐᓇ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᒥᓂᔅᑕ ᔮᓐ ᒪᐃᓐ ᐅᖃᖅᖢᓂ, ᐅᖃᐅᓯᖃᓪᓚᕆᒃᖢᓂ 

ᐱᒻᒪᕆᐊᓘᓂᖓᓂᒃ ᑕᒪᑐᒪ ᐱᒋᐊᖅᑕᐅᔫᑉ ᐃᓚᒋᔭᐅᓪᓗᓂ ᒐᕙᒪᒃᑯᑦ 

ᐱᓕᕆᐊᖃᓪᓚᕆᒍᒪᕙᖕᓂᖓᓄᑦ ᐱᑎᑦᑎᔪᒪᓪᓗᑎᒃ ᐊᔾᔨᒌᒃᑎᑦᑎᔪᓂᒃ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ−ᑲᒪᒋᔭᐅᓂᕐᒧᑦ ᐊᑐᕈᓐᓇᕐᓂᕐᒥᒃ ᓈᒻᒪᖅᑯᑦᑎᔪᒃᑯᓪᓗ 

ᑲᒪᒋᔭᖃᖅᐸᖕᓂᕐᒥᒃ ᓄᓇᕗᒻᒥᐅᓂᒃ ᓇᓂ ᓄᓇᖃᕋᓗᐊᕈᑎᒃ. 

ᓴᐳᒻᒥᓯᒪᓂᒃᑯᑦ ᑕᕐᕆᔮᒃᓴᒃᑯᑦ ᐱᓕᕆᔾᔪᑎᒃᑯᑦ, ᐱᔭᕆᐊᖃᒻᒪᕆᒃᑐᓂᒃ ᑲᒪᒋᔭᖃᕐᓂᕐᒧᑦ ᓘᒃᑖᑦ 

ᖃᐅᔨᓴᑲᐅᑎᒋᔪᓐᓇᖅᑐᑦ ᐋᓐᓂᐊᕕᓕᐊᖅᓯᒪᔪᓂᒃ, ᕿᒥᕐᕈᓗᑎᒃ ᐱᕐᔪᐊᖅᑐᓂᒃ ᖃᐅᔨᒪᓇᕈᑎᓂᒃ 

ᖃᐅᔨᓴᐃᓐᓇᕈᑎᓂᒃᓗ, ᐃᕐᖐᓐᓇᕐᓗ ᐃᖢᐊᖅᓴᐃᑲᐅᑎᒋᔪᓐᓇᖅᖢᑎᒃ ᐊᒃᓱᕈᕐᓇᖅᑑᓕᖅᑎᓪᓗᒍ 

ᐋᓐᓂᐊᖅᑐᖅ ᐊᔪᓕᑐᐃᓐᓇᕆᐊᖃᖅᑎᓪᓗᒍ. 



 

 

ᖃᕆᑕᐅᔭᒃᑯᑦ ᐱᕐᔪᐊᓂᒃ ᑲᒪᒋᔭᐅᓂᕐᒧᑦ ᐃᑲᔪᖅᑐᐃᔾᔪᑎᑦ ᐊᑐᐃᓐᓇᐅᑎᑕᐅᕗᑦ ᓘᒃᑖᓄᑦ 

ᐃᒪᐃᑦᑐᖃᖅᑎᓪᓗᒍ: 

• ᐃᓯᓵᖅᑐᖅ ᐋᓐᓂᐊᕕᓕᐊᖅᑐᖅ ᑎᒥᒥᒍᑦ ᐊᑦᑕᕐᓇᖅᑐᒦᔾᔪᑎᓕᒃ ᐅᕝᕙᓘᓃᑦ ᑎᒡᓕᕐᓂᖏᑦ 

ᐆᒻᒪᑎᐊᓂ ᐊᐅᖓᓂᓘᓃᑦ ᐃᓕᖅᑯᓯᖅᓱᙱᑉᐸᑕ. 

• ᐋᓐᓂᐊᕕᓕᐊᖅᓯᒪᔪᑦ ᐱᐅᔪᓐᓃᖅᐸᓪᓕᐊᑐᐃᓐᓇᖅᑐᑦ ᒫᓐᓇ ᐃᓅᓕᓴᖅᑕᐅᒐᓗᐊᖅᖢᑎᒃ. 

• ᐱᑐᐃᓐᓇᐅᙱᑦᑐᒥᒃ ᖃᓄᐃᔾᔪᑎᖃᖅᑐᑦ ᐊᓯᐊᓄᑦ ᓘᒃᑖᒧᑦ ᖃᓄᐃᒋᔭᐅᖕᒪᖔᖅ 

ᑐᓴᖅᑕᐅᔭᕆᐊᓕᒃ. 

• ᐃᑲᔪᖅᑐᐃᓂᖅ ᐋᓐᓂᐊᖅᑐᓂᒃ ᐊᐅᓪᓚᕆᐊᖃᖅᐸᑕ ᓴᐃᓕᑎᓐᓇᓱᐊᕐᓗᒋᑦ 

ᖃᓄᐃᑎᑦᑕᐃᓕᒪᓗᒋᑦ. 

• ᑐᑭᒧᐊᒃᑕᐅᔭᕆᐊᓕᖕᒥᒃ ᑲᒪᒋᔭᐅᓂᖓᓄᑦ ᖃᓄᖅ ᑐᕌᒐᓕᐅᕐᓂᖅ 

ᖃᓄᐃᑦᑐᓐᓃᕈᑎᒃᓴᖓᓄᑦ. 

• ᐃᑲᔪᖅᑕᐅᓗᓂ ᐊᓂᖅᓵᖅᑑᑎᒨᕆᐊᖃᖅᐸᑦ ᐊᓯᐊᓂᒡᓘᓃᑦ ᐃᖢᐊᖅᓴᕈᑎᒥᒃ. 

ᓴᙱᒃᑎᒋᐊᖅᓯᓂᖅ ᐊᕕᑦᑐᖅᓯᒪᔪᓂ ᑲᑐᔾᔨᖃᑎᒌᓐᓂᕐᒥᒃ 

ᑖᓐᓇ ᐱᓕᕆᐊᖑᕙᓪᓕᐊᔪᒪᔪᖅ ᓴᓇᔭᐅᓚᐅᖅᐳᖅ ᐊᑯᓂᐊᓗᒃ ᐱᓕᕆᖃᑎᒌᒃᐸᓕᖅᖢᑎᒃ 

TOH−ᑯᑦ ᐊᒻᒪ ᓄᓇᕗᑦ ᒐᕙᒪᒃᑯᑦ ᐊᔪᕐᓇᕈᓐᓃᖅᑎᖦᖢᒍᓗ ᐊᐅᓚᑕᐅᓪᓗᑎᒃ ᐱᓇᔪᒃᑕᐅᔪᑦ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᖃᕆᑕᐅᔭᓕᕆᔨᖏᓐᓄᑦ, ᐋᑐᕚᒥ ᐋᓐᓂᐊᕕᐊᓗᖕᒥ, ᐊᒻᒪ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, ᖃᐅᔨᒪᔭᐅᑎᓪᓗᒋᑦ ᒪᓕᑦᑎᐊᕋᓗᐊᕐᒪᖔᑕ ᑲᓇᑕᒥ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᖁᔭᖅ ᐊᒻᒪ ᑲᓇᑕᒥ ᐊᕕᒃᑐᖅᓯᒪᔪᓂ ᐋᓐᓂᐊᖅᑐᓕᕆᓂᕐᒧᑦ 

ᒪᓕᒐᕐᓂᒃ. 

"ᐋᑐᕚᒥ ᐋᓐᓂᐊᕕᒃ ᐅᐱᒍᓱᒃᑐᖅ ᐃᑲᔪᖅᑐᐃᖏᓐᓇᕆᐊᒃᓴᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᓄᓇᕗᒻᒥ ᐱᑎᑦᑎᓂᒃᑯᑦ ᐱᔭᕆᐊᖃᒻᒪᕆᒃᑐᓂᒃ ᑲᒪᓂᕐᓂ ᐱᔭᕆᐊᖃᓛᖑᑎᓪᓗᒍ," ᐅᖃᖅᑐᖅ 

ᓘᒃᑖᖅ ᓯᑳᑦ ᒥᓕᖕᑕᓐ, ᑐᑭᒧᐊᒃᑎᑦᑎᔨ VCCP−ᒧᑦ ᐋᑐᕚ ᐋᓐᓂᐊᕕᖓᓂᖔᖅᑐᖅ. "ᓯᕗᓪᓕᖅᐹᑦ 

ᐃᑲᕐᕋᑦ ᐋᓐᓂᐊᕐᔪᐊᖅᑐᒧᑦ ᐱᕐᔪᐊᒻᒪᕆᐊᓘᕗᑦ − ᐊᒻᒪ ᖃᕆᑕᐅᔭᒃᑯᑦ ᐱᕐᔪᐊᓂᒃ 

ᑲᒪᔭᕆᐊᖃᕐᓂᕐᒧᑦ ᐱᓕᕆᐊᒃᓴᑦᑎᓐᓄᑦ, ᐊᑦᑕᑕᖅᑎᑦᑎᔪᓐᓇᖅᐳᒍᑦ ICU−ᑯᑦ ᖃᐅᔨᒪᔨᑕᖏᓐᓂᒃ 

ᐅᖓᓯᒃᑐᒦᑦᑐᓂᒃ ᑲᒪᔨᐅᖃᑎᒌᓂᒃ ᐱᓪᓚᕆᒃᑐᓂᒃ, ᐋᓐᓂᐊᕕᓕᐊᖅᐸᒃᑐᑦ ᓈᒻᒪᖅᑰᑦᑎᓗᑎᒃ ᐊᒻᒪ 

ᐱᐅᑦᑎᐊᖅᑐᒥᒃ ᐃᑲᔪᖅᑐᖅᑕᐅᕙᒡᓗᑎᒃ." 

2023−ᒥ ᐱᒋᐊᖅᑎᑦᑎᓚᐅᖅᐳᑦ VCCP−ᒥᒃ ᐃᑲᔪᖅᑐᐃᔾᔪᑕᐅᓂᐊᖅᖢᓂ ᐋᓐᓂᐊᕕᓕᐊᖅᓯᒪᔪᓂᒃ 

ᐊᕕᒃᑐᖅᓯᒪᔪᓂ ᐋᓐᓂᐊᕐᕕᖕᓂ ᐱᔭᕆᐊᖃᓪᓚᕆᒃᑐᓂᒃ ᓄᕙᒡᔪᐊᕐᓇᖅ-19 ᓄᓇᕐᔪᐊᕐᒥ 

ᖃᓂᒻᒪᒍᑕᐅᕙᓪᓕᐊᑎᓪᓗᒍ. ᓄᓇᕗᑦ 13-ᒋᔭᖓᑦ ᐋᑐᕚᒥ ᐋᓐᓂᐊᕕᒃᑯᑦ ᑲᑐᔾᔨᖃᑎᒋᓪᓗᓂᒋᑦ. 



 

 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓂᐊᕐᓂᖃᐃᓐᓇᖅᑐᑦ ᐱᐅᓯᒋᐊᖅᑎᑦᑎᓂᕐᒥᒃ ᑕᒪᒃᑭᖅᑐᓂᒃ, 

ᐊᑐᐃᓐᓇᐅᑎᑦᑎᓂᖅ ᐃᓕᖅᑯᓯᑐᖃᒃᑯᓪᓗ ᑭᐅᓴᕋᐃᓐᓂᕐᓂ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᓄᓇᕗᓕᒫᒥ. ᑖᓐᓇ ᐱᓕᕆᐊᖅ ᐊᓪᓗᕆᐊᕈᑎᒻᒪᕆᐅᕗᖅ ᓇᓗᙱᑦᑎᐊᕈᒪᓂᕐᒥᓄᑦ ᑕᒪᕐᒥᑦᑎᐊᖅ 

ᓄᓇᓕᖕᒥᐅᑦ − ᓇᓂ ᓇᓂᒥᐅᑕᐅᒐᓗᐊᖅᐸᑕ − ᐱᑎᑕᐅᔪᓐᓇᕋᓗᐊᕐᒪᖔᑕ ᓈᒻᒪᓈᖅᑐᒃᑯᑦ, 

ᐊᔪᙱᓐᓂᖃᓪᓚᕆᒃᑐᒥᒃ ᑲᒪᒋᔭᐅᓂᕐᒥᒃ ᓵᑦᑎᐊᕐᒥᐅᑕᖃᓕᕌᖓᒥᒃ ᐱᒻᒪᕆᐊᓗᖕᒥᒃ ᐋᓐᓂᐊᕐᓂᕐᒥᒃ. 

### 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᒃᓵᓄᑦ, ᓄᓇᕗᑦ ᒐᕙᒪᖓ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᒪᒋᔭᖃᖅᐳᑦ ᐱᔨᑦᑎᓂᕐᒥᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥᑦ ᐊᒻᒪᓗ 

ᐃᓄᓕᕆᓂᕐᒥᑦ ᐱᓕᕆᐊᖑᔪᓂᒃ ᓄᓇᕗᒻᒥ. ᑖᒃᑯᐊ ᐱᓕᕆᓇᓱᐊᖅᑐᑦ ᐱᐅᓯᕚᓪᓕᖅᑎᑦᑎᓇᓱᒃᖢᑎᒃ 

ᖃᓄᐃᙱᑦᑎᐊᕐᓂᕐᒧᑦ ᓄᓇᕗᒻᒥᐅᓂ ᐱᓕᕆᓂᒃᑯᑦ ᐊᔾᔨᒌᙱᑦᑑᑎᓂᑦ ᐱᔭᐅᔭᕆᐊᓕᖕᓂᑦ ᓄᓇᓕᓕᒫᓄᑦ 

ᐊᑐᑦᑎᐊᕋᓱᒡᓗᑎᒃ ᐃᓄᖕᓅᖓᔾᔫᒥᔪᓂ ᐱᓕᕆᐊᓂᑦ ᐱᔨᑦᑎᕋᐅᑎᓂᒡᓗ. 

ᐋᑐᕚᒥ ᐋᓐᓂᐊᕕᖓᑕ ᒥᒃᓵᓄᑦ 

ᐋᑐᕚᒥ ᐋᓐᓂᐊᕕᒃ ᑲᓇᑕᒥ ᐃᓕᓐᓂᐊᕐᕕᑦᑎᐊᕙᐅᓛᖑᖃᑕᐅᕗᖅ ᐊᒻᒪ ᖃᐅᔨᓴᕐᕕᐅᓪᓗᓂ 

ᐋᓐᓂᐊᕕᒋᔭᐅᓪᓗᓂ ᑐᑭᒧᐊᒍᑎᒋᓪᓗᑎᒍᑦ ᑕᐅᑐᖅᑰᖅᑕᑦᑎᓐᓄᑦ ᓄᓇᕐᔪᐊᓕᒫᒥᑦ−ᐱᐅᓛᒥᑦ ᐊᒻᒪ 

ᐃᒃᐱᒍᓱᑦᑎᐊᕐᓂᕐᒥᑦ ᑲᒪᒋᔭᐅᖁᔨᔪᐃᓐᓇᐅᕗᒍᑦ ᓇᒡᓕᒋᔭᑦᑎᓐᓂᑦ. ᐊᒥᓲᓕᖓᔪᓂᑦ ᐋᓐᓂᐊᕕᕗᑦ, 

ᐃᓚᒋᔭᐅᓪᓗᓂ ᓯᓚᑦᑐᖅᓴᕐᕕᒡᔪᐊᒥᑦ ᐋᑐᕚᒥᑦ, ᐊᖏᕐᕋᕆᔭᐅᕗᖅ ᐊᕕᒃᑐᖅᓯᒪᔪᓄᑦ ᖁᐊᖅᓵᖅᓯᒪᔪᓄᑦ 

ᐅᐸᒡᕕᐅᓪᓗᓂ ᐊᒻᒪ ᑳᓐᓱᖃᖅᑐᓄᑦ ᒪᒥᓴᕐᕕᐅᓪᓗᓂ, ᖃᐅᔨᔾᔪᑎᖃᖅᓯᒪᔪᑦ ᑕᕝᕙᓂ ᐊᑐᓕᖅᑕᐅᓯᒪᓪᓗᑎᒡᓗ 

ᓄᓇᕐᔪᐊᓕᒫᒥ. ᐃᑲᔪᖅᑐᖅᑕᐅᑦᑎᐊᕐᓂᒃᑯᑦ ᓄᓇᓕᖕᓂᑦ, ᑕᐅᑐᓪᓗᐊᑕᖅᑐᒍᑦ ᐋᖅᑭᒃᓯᒃᑲᓐᓂᕐᓂᕐᒥᑦ 

ᓯᕗᓂᒃᓴᖓᓂᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑲᒪᓂᕐᒥᑦ ᐱᐅᓯᒋᐊᖁᓪᓗᒍ ᐋᓐᓂᐊᖃᖅᑕᐃᓕᒪᓂᖅ 

ᐊᔾᔨᒌᖏᑦᑐᓄᑦ ᐃᓄᒐᓵᓗᖕᓄᑦ ᐋᓐᓂᐊᕕᓕᐊᖅᓯᒪᔪᓂᑦ ᑲᓇᖕᓇᖅᐸᓯᐊᓂ ᐋᓐᑎᐅᕆᐅᒥ, 

ᐱᖓᓐᓇᖅᐸᓯᐊᓂ ᑯᐸᐃᖕᒥ ᐊᒻᒪ ᓄᓇᕗᒻᒥᐅᓂᒃ. 

 



 

ᐱᕙᓪᓕᐊᔪᑦ ᓴᖅᑭᖅᑕᐅᔪᑦ ᐊᑐᐃᓐᓇᐃᑦ ᐃᓄᒃᑎᑐᑦ, ᖃᓪᓗᓈᑐᑦ ᐃᓄᐃᓐᓇᖅᑐᓐ ᐅᐃᕖᑐᓪᓗ ᐅᕙᙵᑦ www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca.  
Tuhaqtitaujukhat hailihimajun Inuktitut, Qablunaatun, Inuinnaqtun Uiuitullu uvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français au www.gov.nu.ca. 

 

ᑐᓴᒐᒃᓴᓕᕆᔩᑦ 2025-NR 

ᐱᕙᓪᓕᐊᔪᓂᒃ ᖃᐅᔨᒋᐊᕐᕕᒃᓴᖅ:  

 

ᓵᒪᐃᓐ ᑎᐅᒍᐊᓯᐊᔅ 

ᑐᓴᒐᒃᓴᓕᕆᔨᓄᑦ ᐊᐅᓚᑦᑎᔨ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ   

867-975-5712   

cdeogracias@gov.nu.ca 

ᐅᓖᐱᑲ ᐋᐳᓪᓴᓐ 

ᑐᓇᒐᒃᓴᓕᕆᔨᑦ 

ᐋᑐᕚᒥ ᐋᓐᓂᐊᕕᒃ 

343-576-0259 

rabelson@toh.ca 

